
TAO TEH KING.








tjoemah saliwatan sadja. Kapoenja'an atawa pengartian jang doenia pandang besar dan bergoemilang poen tjoemah samatjem barang permaesnan jang haroes didjadiken boeah tertawa'an. Buddha koetika beräda di satoe oetan perna bilang pada moerid-moeridnja, sambil tangannja pegangin sagenggem daon-daon : „Pengartian jang akkoe siarken tjoemah seperti ini daon-daon jang akoe pegang di tangan, dan apa jang akkoe taoe banjaknja ada seperti antero daon jang ada dalem ini oetan.”

Inilah boekan sebab Buddha berlakoe pelit dalem hal memberi pengadjaran, hanja kerna pengartian manoesia masih belon tjoekoep boeat
trima ilmoe pengataoean jang terlaloe tinggi dan loeas. Maka kapan orang merasa tida poeas pada pakerdja'annja, maskipoen jang oleh doenia
dianggep besar dan penting, baroelah ia bisa lakoeken apa-apa jang lebih baek dan sampoerna ; kaloe orang merasa tida tjoekoep dengen itoe segala peladjaran dan pengataoean jang ia soedah dapet, baroelah ia bisa tambahin pengartiannja dengen apa-apa jang lebih tinggi dan berharga.

Dalem artian jang djelek adalah begini :

Saorang jang tida poeas sama pakerdja'annja, seperti satoe radja jang maski daerah pamerentahannja soedah tjoekoep loeas masih ingin taloekin laen-laen negri, ia moesti tanggoeng banjak poesing dan tjape hati aken bergoelet teroes hingga tida bisa mengaso aken dapetken
katentreman. Disini itoe „pakerdja'an” ada berhoeboeng sama gila kabesaran, kamoelja'an dan kamashoeran doenia jang sia-sia, dan berdasar
atas kasombongan dan katemaha'an.


Begitoe poen saorang hartawan jang, maski

